
1. Նախագծի անհրաժեշտությունը և նպատակը 
Սույն որոշման ընդունման անհրաժեշտությունը պայմանավորված է Երևան քաղաքի Բաբաջանյան–Աշտարակի խճուղու ճանապարհային ենթակառուցվածքի մինչև 270 մետր անավարտ հատվածի առկայությամբ (կմ 1+820-ից մինչև կմ 1+980, ինչպես նաև մոտեցնող ճանապարհների մասով), որը հանդիսանում է Ասիական զարգացման բանկի ֆինանսավորմամբ իրականացված «Քաղաքային կայուն զարգացման ներդրումային ծրագիր, Տրանշ 2 (SUDIP-2)» վարկային ծրագրի շրջանակներում կառուցված ճանապարհահատվածի անբաժանելի մասը։
Նշված ճանապարհահատվածի կառուցման աշխատանքները նախնական պայմանագրի շրջանակներում ամբողջությամբ չեն իրականացվել՝ պայմանավորված ճանապարհի ազդեցության գոտում գտնվող գույքերի նկատմամբ սեփականության օտարման գործընթացների շրջանակներում առաջացած դատական վեճերով և դրանց արդյունքում դատարանի կողմից կիրառված սահմանափակումներով։
ՀՀ վերաքննիչ քաղաքացիական դատարանը 2026 թվականի ապրիլի 10-ին որոշում է կայացրել թիվ ԵԴ/51453/02/22 քաղաքացիական գործով կիրառված հայցի ապահովման միջոցը վերացնելու մասին։
Այս համատեքստում ՀՀ կառավարության սույն որոշման ընդունման նպատակն է՝ ստեղծել անհրաժեշտ իրավական հիմքեր անավարտ հատվածի կառուցման շինարարական աշխատանքների և տեխնիկական հսկողության ծառայություններ մատոցող որակավորված ընկերությունների ներգրավման համար՝ ապահովելով մի քանի տարի շարունակ անգործունակ վիճակում հայտնված ճանապարհահատվածի կառուցման հրատապ մեկնարկը և մինչև 2026թ. վերջ ճանապարհատրանսպորտային համակարգի ամբողջական արդյունավետ շահագործման համար անհրաժեշտ նախապայմանները։
1. Ընթացիկ իրավիճակը
Բաբաջանյան–Աշտարակի խճուղու ճանապարհահատվածը հանդիսանում է Երևանի ճանապարհային համակարգի կարևոր տարրերից մեկը, որն ապահովում է ներհամայնքային և միջհամայնքային երթևեկության կապը։ Նշված հատվածը դատարանի կողմից կիրառված արգելանքների հետևանքով  ժամանակին դուրս է բերվել շինարարական աշխատանքների պայմանագրի ծավալներից և հանգեցրել նրան, որ ճանապարհը փաստացի շահագործվում է ի սկզբանե նախագծայինի համեմատ մոտ 89 տոկոսով ավարտվածությամբ, և խնդրո առարկա հատվածի բացակայությունը ստեղծում է լուրջ տրանսպորտային և ճանապարհային անվտանգության խնդիրներ մայրաքաղաքում։ Նշված հատվածի բացակայությունը ստեղծում է ճանապարհային երթևեկության կազմակերպման և անվտանգության հետ կապված խնդիրներ, ինչպես նաև խոչընդոտում է ճանապարհային հանգույցի լիարժեք շահագործմանը։
Հիմք ընդունելով ՀՀ վերաքննիչ քաղաքացիական դատարանի վերը նշված որոշումը՝ անավարտ հատվածի կառուցման աշխատանքների մեկնարկը պահանջում է պատշաճ որակավորմամբ և տեխնիկական փորձառությամբ, մասնագիտական, կազմակերպական և ֆինանսական կարողունակությամբ օժտված ընկերությունների ներգրավում։
1. Առաջարկվող կարգավորման բնույթը
Ճանապարհի անավարտ հատվածի կառուցման շինարարական աշխատանքների և տեխնիկական հսկողության ծառայությունների գնման ընթացակարգը «Գնումների մասին» ՀՀ օրենքի 23-րդ հոդվածի 1-ին մասի 2-րդ կետի հիման վրա՝ մեկ անձից գնում կատարելու պարագայում հնարավորություն է ընձեռնվում աշխատանքները կազմակերպել հնարավորինս  սեղմ ժամկետում՝  նման կառույցի շինարարության և որակի հսկողության համար անհրաժեշտ որակական, տեխնիկական կարողություններով ու ապացուցելի փորձառությամբ հուսալի ընկերությունների միջոցով, որոնք հանձնառություն և պարտավորություն են ստանձնում ապահովել պատշաճ որակով և ժամկետում աշխատանքների ավարտը մինչև 2026 թվականի տարեվերջ՝ միաժամանակ կրճատելով մրցութային ժամկետները, կառավարելով մրցույթը չկայանալու և այլ անկանխատեսելի ռիսկերը:
Շինարարական աշխատանքների և տեխնիկական հսկողության ծառայությունների՝ հրատապ մեկ անձով գնման ընթացակարգով գնման գործընթացի կազմակերպման շրջանակներում հնարավոր ընկերությունների ընտրության նպատակով Երևանի քաղաքապետարանը «Երևանի կառուցապատման ներդրումային ԾԻԳ» ՀՈԱԿ-ի (որպես պատասխանատու ստորաբաժանում) միջոցով կապահովի ապացուցված և հաջողված փորձառությամբ և կարողություններով նախապես նույնականացված մի շարք ընկերությունների շրջանում հարցում՝ հաշվի առնելով նախագծանախահաշվային օրինակելի փաստաթղթերի և ծավալաթերթի հիման վրա պահանջվող աշխատանքները մեկնարկելու նպատակով մոբիլիզացիայի ժամկետները, աշխատանքների ողջ ծավալը ավարտելու ժամկետները, նմանատիպ աշխատանքների իրականացման ապացուցելի փորձառությունը, ֆինանսական ու կազմակերպական հիմնավոր փաստաթղթավորված կարողութունները։
Միաժամանակ՝ սույն որոշմամբ նախատեսված գնման գործընթացները պայմանավորված են բարձր հանրային նշանակություն ունեցող ենթակառուցվածքային ծրագրի իրականացման անհրաժեշտությամբ։ Բաբաջանյան–Աշտարակի խճուղու անավարտ հատվածի առկայությունը ոչ միայն սահմանափակում է ճանապարհային հանգույցի լիարժեք գործարկումը, այլև առաջացնում է ճանապարհատրանսպորտային անվտանգության, երթևեկության կազմակերպման և քաղաքային շարժունակության էական խնդիրներ։
Հաշվի առնելով, որ նշված ճանապարհահատվածը հանդիսանում է արդեն իսկ կառուցված և շահագործվող ճանապարհային ենթակառուցվածքի անբաժանելի մաս, դրա ավարտի ձգձգումը կարող է հանգեցնել հանրային միջոցների օգտագործման արդյունավետության նվազման, երթևեկության խաթարման և լրացուցիչ սոցիալ-տնտեսական ռիսկերների առաջացման։
Միաժամանակ, նախկինում առկա իրավական և դատական սահմանափակումների պատճառով ծրագրի իրականացումը ենթարկվել է զգալի ժամանակային ձգձգումների, և տվյալ փուլում անհրաժեշտ է ապահովել գնման գործընթացների առավելագույն արագ և անընդհատ իրականացում։
Վերոգրյալից ելնելով՝ առաջարկվում է նաև սույն որոշմամբ նախատեսված գնման գործընթացները կազմակերպել «Գնումների մասին» Հայաստանի Հանրապետության օրենքի 46.1-րդ հոդվածի շրջանակում՝ որպես հանրային շահի ապահովման նպատակով իրականացվող գործընթացներ, ինչը հնարավորություն կտա ապահովել գործընթացի անընդհատությունը՝ անկախ հնարավոր բողոքարկումներից, և բացառել ծրագրի իրականացման հետագա անհարկի ձգձգումները։
1. Ակնկալվող արդյունքը
Նախագծի ընդունման արդյունքում հնարավորի կլինի հրատապ կարգով մեկնարկել ճանապարհի անավարտ հատվածի շինարարական աշխատանքները՝ երաշխավորելով մինչև 2026 թվականի տարեվերջ դրա կառուցումը և շահագործման հանձնումը:
1. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Երևանի քաղաքապետարանի «Երևանի կառուցապատման ներդրումային ծրագրերի իրականացման գրասենյակ» ՀՈԱԿ-ի կողմից։ 
1. Պետական և տեղական ինքնակառավարման մարմինների բյուջեներում եկամուտների և ծախսերի սպասվելիք փոփոխությունները.
Նախագծի ընդունմամբ ՀՀ պետական կամ տեղական ինքնակառավարման մարմինների 2026 թվականի բյուջեներում եկամուտների և ծախսերի էական ավելացում կամ նվազեցում չի նախատեսվում:
1. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության մասին.
Նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:
1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը համահունչ է Երևանի զարգացման առաջնահերթություններին և քաղաքային կայուն ու ներառական շարժունակության ապահովման ռազմավարական նպատակներին, որոնք արտացոլված են Հայաստանի Հանրապետության կառավարության 2021-2026 թվականների ծրագրով, Երևանի զարգացման 2023-2028 թթ. ծրագրով և Երևանի գլխավոր հատակագծով։ 
